
[image: image1.wmf] 

 

 



ՈՐՈՇՈՒՄ
25 մարտի 2015 թվականի №51Ա
ք.Երևան
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎԻ 2014 ԹՎԱԿԱՆԻ ԱՊՐԻԼԻ 9-Ի (84Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ
 Հաշվի առնելով, որ՝
 ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2014 թվականի ապրիլի 9-ի №84Ա որոշմամբ «Էներգոտեխնիկա» սահմանափակ պատասխանատվությամբ ընկերությանը (այսուհետ՝ Ընկերություն) տրամադրվել է 20 կՎտ հաշվարկային հզորությամբ «Էներգոտեխնիկա-1» հողմային էլեկտրակայանում էլեկտրական էներգիայի (հզորության) արտադրության №0536 լիցենզիան (այսուհետ՝ Լիցենզիա)՝ մինչև 2030 թվականի մարտի 29-ը գործողության ժամկետով, որի կառուցման ժամանակահատվածը մինչև 2015 թվականի մարտի 29-ն է.
 բ) Ընկերությունը 2015 թվականի մարտի 12-ին Հանձնաժողովում մուտքագրված №Է-008 գրությամբ (այսուհետ՝ Գրություն) հայտ է ներկայացրել Հանձնաժողով` խնդրելով երկարաձգել Լիցենզիայով ամրագրված կառուցման ժամանակահատվածը, հայտնելով նաև, որ անհրաժեշտ փաստաթղթերի չներկայացման պատճառը Հանձնաժողովի և Հայաստանի Հանրապետության քաղաքաշինության նախարարության սահմանած կարգերի միջև եղած անհամապատասխանությունն է: Ընկերությունը խնդրել է նաև Լիցենզիայի գործողության ժամկետը երկարաձգելիս իր նկատմամբ տույժեր չկիրառել, քանի որ Լիցենզիայով ամրագրված կառուցման ժամանակահատվածի երկարաձգման պատճառը կախված չի եղել Ընկերությունից և կարելի է դիտարկել որպես ֆորս-մաժորային, իսկ հողմային էլեկտրակայանն արդյունք է գիտահետազոտական, փորձակոնստրուկտորական աշխատանքների, որի դեպքում Ընկերության կամքից անկախ պատճառներով վերոնշյալ աշխատանքների չիրականացումը նույնպես պատասխանատվություն չի առաջացնում: Կառուցված հողմաէլեկտրակայանն իրենից ներկայացնում է գյուտի մակարդակով տեխնիկական նորույթ, գյուտի հայտի նյութերը Հայաստանի Հանրապետության մտավոր սեփականության գործակալությունում քննարկման փուլում են և, վկայակոչելով «Էներգետիկայի մասին» Հայաստանի Հանրապետության օրենքի 5-րդ հոդվածի 1-ին կետի «ե» և «ժա» ենթակետերը, Ընկերությունը պնդում է, որ իր նկատմամբ տույժերի ու տուգանքների փոխարեն Հանձնաժողովը պետք է կիրառի խրախուսանքներ: Միաժամանակ, Գրությամբ Ընկերությունը պնդում է, որ հակասություններ կան «Լիցենզավորման մասին», «Էներգետիկայի մասին» Հայաստանի Հանրապետության օրենքների դրույթների և Հանձնաժողովի հաստատած՝ էներգետիկայի բնագավառում գործունեության լիցենզավորման կարգերի միջև՝ մատնանշելով «Էներգետիկայի մասին» Հայաստանի Հանրապետության օրենքի 26-րդ հոդվածը, 42-րդ հոդվածի 6-րդ կետը և «Լիցենզավորման մասին» Հայաստանի Հանրապետության մասին օրենքի 10-րդ հոդվածի 8-րդ և 10-րդ կետերը: Ընկերությանն իր նկատմամբ կիրառված տուգանքները համարում է ապօրինի՝ վկայակոչելով «Վարչարարության հիմունքների և վարչական վարույթի մասին» Հայաստանի Հանրապետության օրենքի դրույթները, ուստի խնդրել է նաև վերադարձնել կիրառված տուգանքների գումարները.
գ) Ընկերությունը որևէ կերպ չի հիմնավորել քաղաքաշինական նորմերի և Հանձնաժողովի 2013 թվականի նոյեմբերի 1-ի №374Ն որոշմամբ հաստատված էներգետիկայի բնագավառում գործունեության լիցենզավորման կարգի (այսուհետ՝ Կարգ) միջև անհամապատասխանության վերաբերյալ պնդումը: Ընկերության կողմից մատնանշված օրենքների և Կարգի դրույթների անհամապատասխանության վերաբերյալ եզրահանգումները ևս անհիմն են և արդյունք են իրավանորմերի սխալ մեկնաբանության: Ավելին, Կարգի իրավաչափությունը հաստատվել է Հայաստանի Հանրապետության արդարադատության նախարարության կողմից՝ դրա պետական գրանցման և պաշտոնական հրապարակման ուժով.
դ) «Էներգետիկայի մասին» Հայաստանի Հանրապետության օրենքի 26-րդ հոդվածի համաձայն՝ համապատասխան գործունեության լիցենզիա ստանալու հայտ ներկայացնողներից հանձնաժողովը պահանջում է Հայաստանի Հանրապետության օրենսդրությանը չհակասող երաշխիքներ: Օրենքի նշված պահանջը կրում է իմպերատիվ բնույթ: Միաժամանակ, «Լիցենզավորման մասին» Հայաստանի Հանրապետության օրենքի 8-րդ հոդվածի 2-րդ մասի 3-րդ պարբերության համաձայն՝ էներգետիկայի բնագավառում լիցենզավորման առանձնահատկություններն սահմանվում են «Էներգետիկայի մասին» Հայաստանի Հանրապետության օրենքով և դրա համաձայն ընդունված լիցենզավորման կարգով, որով ղեկավարվելով՝ Հանձնաժողովը հաստատել է Կարգը: Ընկերության կողմից երաշխիքային գումարը Հայաստանի Հանրապետության պետական բյուջե փոխանցման դեպքերն ու կարգը հստակ սահմանված են Կարգի №3 հավելվածի՝ երաշխիքների ներկայացման կարգով, ուստի «Էներգետիկայի մասին» Հայաստանի Հանրապետության օրենքի 42-րդ հոդվածը, «Լիցենզավորման մասին» Հայաստանի Հանրապետության օրենքի 10-րդ հոդվածի 8-րդ կետը և Հայաստանի Հանրապետության քաղաքացիական օրենսգրքի 38-րդ գլխի դրույթները տվյալ իրավահարաբերությունների նկատմամբ կիրառելի չեն.
ե) Համաձայն Կարգի №3 հավելվածի՝ երաշխիքների ներկայացման կարգի 8-րդ կետի՝ Հանձնաժողովը, լիցենզավորված անձի լիցենզիայով սահմանված կառուցման ժամանակահատվածը երկարաձգելիս, որոշում է ընդունում երաշխիքի կեսը Հայաստանի Հանրապետության պետական բյուջե փոխանցելու մասին: Ուստի Հանձնաժողովի ընդունած որոշումները, որոնցով Հայաստանի Հանրապետության պետական բյուջե են փոխանցվել Ընկերության ներկայացրած երաշխիքային գումարները կամ դրանց մի մասը, օրինական ուժի մեջ մտած և անբողոքարկելի իրավական ակտեր են, համապատասխանում են Հայաստանի Հանրապետության օրենքներին և դրանց համապատասխան ընդունված իրավական ակտերին, հետևաբար նշված գումարները ենթակա չեն վերադարձման.
զ) համաձայն Կարգի №3 հավելվածի՝ երաշխիքների ներկայացման կարգի 11-րդ կետի՝ լիցենզավորված անձի ներկայացրած երաշխիքը Կարգով սահմանված դեպքերում Հայաստանի Հանրապետության պետական բյուջե չի փոխանցվում, եթե նրա կողմից լիցենզիայի պայմանների չկատարումը կամ ոչ պատշաճ կատարումը հետևանք է արտակարգ և անկանխելի դեպքերի ու հանգամանքների, որոնք ստեղծվել են նրա կամքից անկախ, ներառյալ (սակայն չսահմանափակվելով դրանցով)՝ բնական աղետները, բնության ուժերի արտասովոր ուժեղ դրսևորումները, ինչպես, օրինակ, ջրհեղեղները, երկրաշարժերը, փոթորիկները, պտտահողմերը, ինչպես նաև սաբոտաժային գործողություններ, ահաբեկչություններ, պատերազմներ, ապստամբություններ, հասարակական անկարգություններ, գործադուլներ, որոնք խոչընդոտում են նրա գործունեությանը կամ հանգեցնում նրանց ստանձնած ցանկացած պարտավորության կատարման ձգձգման կամ դադարեցման՝ հակառակ նրանց գործադրված ջանքերի՝ խուսափելու, թուլացնելու կամ վերացնելու այդ ուժերի ազդեցությունը. 

է) Ընկերության Գրությամբ նշված իրավական ակտերի միջև «անհամապատասխանությունների» վերաբերյալ պնդումները, ինչպես նաև հողմային էլեկտրակայանը որպես փորձակոնստրուկտորական հնարավոր գյուտ համարվելու հանգամանքը չեն համապատասխանում սույն որոշման նախաբանի «զ» կետով սահմանված պահանջներին և չեն կարող դիտարկվել որպես ֆորս մաժորային. 
 ը) Հանձնաժողովը 2015 թվականի մարտի 13-ից Ընկերության նկատմամբ հարուցել է վարչական վարույթ՝ Կարգի 32-րդ կետի խախտման փաստի ուսումնասիրության նպատակով.
թ) Կարգի 32-րդ հոդվածի համաձայն՝ լիցենզիայում ամրագրված ժամկետը (ժամանակահատվածը) երկարաձգելու անհրաժեշտության դեպքում լիցենզավորված անձն իրավունք ունի լիցենզիայի գործողության ժամկետի (ժամանակահատվածի) ավարտից առնվազն 15 աշխատանքային օր առաջ հայտով դիմել Հանձնաժողով՝ նշելով հայցվող ժամկետը.
ժ) Հանձնաժողովի աշխատակազմի կողմից իրականացված վարչական վարույթի շրջանակում կատարված հարցմանն ի պատասխան՝ «Հայփոստ» փակ բաժնետիրական ընկերության 2015 թվականի մարտի 18-ի №2/3-985 գրության համաձայն՝ Ընկերության կողմից Գրությունը (№RR167306648AM պատվիրված փոստային առաքանին) «Հայփոստ» փակ բաժնետիրական ընկերության Գյումրու փոստային մասնաճյուղի №3101 փոստային բաժանմունք է ընդունվել 2015 թվականի մարտի 9-ին: Այսինքն՝ Ընկերությունը Գրությունը Հանձնաժողով է ներկայացրել Կարգի 32-րդ կետով սահմանված ժամկետում, 
 և հիմք ընդունելով «Էներգետիկայի մասին» Հայաստանի Հանրապետության օրենքի 30-րդ հոդվածի 1-ին կետը¸ «Վարչարարության հիմունքների և վարչական վարույթի մասին» Հայաստանի Հանրապետության օրենքի 50-րդ հոդվածի 2-րդ մասի «բ» կետը, Կարգը, այդ թվում Կարգի №3 հավելվածի՝ երաշխիքների ներկայացման կարգի 8-րդ կետի 1-ին ենթակետը՝ Հանձնաժողովը որոշում է.
1. Երկարաձգել Ընկերությանը տրամադրված Լիցենզիայով ամրագրված կառուցման ժամանակահատվածը՝ Լիցենզիայի պայմանների 3-րդ կետի 1-ին ենթակետում «մինչև 2015 թվականի մարտի 29-ը» բառերը փոխարինելով «մինչև 2016 թվականի մարտի 29-ը» բառերով:
-
2. Ընկերությանը` №0536 լիցենզիայի պայմանները չկատարելու պատճառով Լիցենզիայի կառուցման ժամանակահատվածը երկարաձգելու համար, սույն որոշումն ուժի մեջ մտնելու պահից`
1) մեկամսյա ժամկետում Ընկերության 2014 թվականի հունիսի 13-ի №Է-024 գրությամբ Հանձնաժողով ներկայացված «Արդշինինվեստբանկ» փակ բաժնետիրական ընկերության կողմից տրված 2014 թվականի հունիսի 3-ի №651-4856 բանկային երաշխիքի համաձայն երաշխավորված հինգ հարյուր հազար դրամ գումարից երկու հարյուր հիսուն հազար դրամը 900005028130 հաշվեհամարով փոխանցել Հայաստանի Հանրապետության պետական բյուջե.
2) քառասունհինգօրյա ժամկետում Հանձնաժողով ներկայացնել հինգ հարյուր հազար դրամ գումարի նոր երաշխիք` մինչև 2016 թվականի մայիսի 13-ը գործողության ժամկետով:
3. Ընկերության №0536 լիցենզիայի պայմանների 30-րդ և 32-րդ կետերը շարադրել հետևյալ խմբագրությամբ.
 «30. Լիցենզավորված անձը պարտավոր է մինչև լիցենզիայով սահմանված կառուցման ժամանակահատվածի ավարտը Հանձնաժողով ներկայացնել հողմային էլեկտրակայանի կառուցման ավարտը հավաստող՝ Հանձնաժողովի սահմանած կարգով պահանջվող փաստաթղթերը և շուկայի կանոններով սահմանված կարգով էլեկտրական էներգիայի (հզորության) վաճառքի մտադրության դեպքում՝ սակագնի սահմանման հայտ:»:

 «32. Լիցենզիայի 6-րդ կետում նշված հզորության մասնակի տեղադրման դեպքում Լիցենզավորված անձն իրավունք ունի Հանձնաժողով ներկայացնել այդ մասով հողմային էլեկտրակայանի կառուցման ավարտը հավաստող՝ Հանձնաժողովի սահմանած կարգով պահանջվող փաստաթղթերը և շուկայի կանոններով սահմանված կարգով էլեկտրական էներգիայի (հզորության) վաճառքի մտադրության դեպքում՝ սակագնի սահմանման հայտ:»:
4. Կարճել 2015 թվականի մարտի 13-ից Ընկերության նկատմամբ Կարգի 32-րդ կետի խախտման փաստի ուսումնասիրության նպատակով հարուցված վարչական վարույթը:

5. Ընկերությանը՝ ընդունել ի գիտություն, որ իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:
6. Սույն որոշումն ուժի մեջ է մտնում 2015 թվականի մարտի 29-ից: 

